
Buxoro amirligining Rossiya imperiyasiga qaram davlatga aylantirilishi (1868 va 

1873 yil shartnomalari) natijasida amirlik faol tashqi siyosat olib borish huquqidan 

mahrum etilgan. Ushbu hol Buxoro amirligining Sharq musulmon dunyosida siyosiy 

etakchilardan biri sifatidagi nufuziga putur etkazgan. XIX asrning 70-yillaridan 

boshlab Buxoroning mintaqada va xalqaro munosabatlardagi o‘rni, roli ham pasaygan. 

Shu vaqtga qadar Usmonli turk sultonlari O‘rta Osiyodagi siyosiy-diplomatik 

munosabatlarda asosan Buxoro amirligiga tayangan bo‘lsa, endilikda mintaqadagi 

asosiy hamkori sifatida Afg‘oniston ko‘zga tashlana boshlangan. A.D. Vasilev 

keltirgan ma’lumotlarda, XIX asrning 70-yillaridan boshlab, mintaqada Rossiya 

imperiyasiga qarshi Usmonli turk davlatining asosiy hamkori Avg‘oniston bo‘lib, turk 

targ‘ibotchilari Buxoroga Afg‘oniston orqali kelib, musulmonlarning birdamligi, 

hamkorligi targ‘iboti orqali Buxoro, Xiva, Turkistonni ozod qilish g‘oyalarini targ‘ib 

qila boshlaganlar[3, 24]. 

XIX asr 70-yillarida Buxoro va Afg‘oniston davlatlari o‘rtasida ziddiyatli bo‘lib, 

ular mintaqaviy va xalqaro ahamiyat kasb etgan. Hududiy xarakteri Amudaryo chap 

sohilidagi o‘zbek bekliklari mojarosi bo‘lib, mustamlaka jarayonida bu ziddiyatlar 

xalqaro munosabatlar darajasiga qadar o‘sib chiqqan. Rossiya imperiyasi uchun 

Buxoro amirligini nazoratda tutib turish, Angliya davlatini O‘rta Osiyoga tajovuzini 

oldini olish maqsadida Afg‘oniston davlati bilan munosabatlarni yaxshilash muhim 

ahamiyatga ega bo‘lgan. Bu davrda Afg‘oniston hukumdori Sheralixon va Turkiston 

general-gubernatori K.P. fon Kaufman o‘rtasida iliq munosabatlar vujudga kelgan. Ikki 

o‘rtada o‘zaro yozishmalar, xat almashish jarayonlari 1870 yilning 28 martidan, 1879 

yil SHeralixon vafot etgunga qadar davom etgan[9, 243]. Bu 1877-1878 yillardagi rus-

turk urushida Afg‘onistonni neytral tutib turish imkonini bergan. Afg‘onistonda ingliz-

turk ittifoqi Sheralixon o‘rniga yangi ingliz siyosatiga moyil shaxsni taxtga chiqarish, 

Buxoroda ruslarga qarshi ittifoqini vujudga keltirishga harakat qilgan. Jumladan, 1875 

yil Buxoro amiri Muzaffarxon Samarqandda qochoq sifatida yashayotgan 

Sheralixonning jiyani Abdurahmonxonni Avg‘onistonga qo‘yib yuborishni Turkiston 

general-gubernatoridan iltimos qilgan[1, 417]. Buxoro amirining bu kabi iltimosi 

Rossiya siyosiy ma’murlarida shubha uyg‘otishi tabiiy edi. Ikkinchi tomondan esa, 

Buxoro amiri tashqi siyosiy masalalarda Rossiya ijozatisiz faoliyat olib borishi 

ta’qiqlangan bo‘lsada, 1874 yilda bosib olingan Maymana bekligini o‘ziga 

qaytarilishini talab qilgan. Buxoro amiri Maymanani o‘z vassali deb Afg‘onistondan 

bu beklikni 1875 yilda qaytarishni talab qilgan va Rossiya imperiyasini Afg‘oniston 

bilan urushtirishga uringan. Bu hol ingliz-turk ittifoqini Afg‘oniston va Buxoroni 

birlashtirish orqali Rossiyaga qarshi kurash olib borish rejasini yanada 

qiyinlashtirgan[4, 22].  

Rossiya imperiyasi ma’murlari Turkiya bilan kutilayotgan urushda Angliyani 

neytral holda tutib turish muhim bo‘lib, Turkiston general-gubernatorligi va 

Avg‘oniston o‘rtasida yaqin aloqalar buning garovi bo‘lgan. SHeralixonning 

Rossiyaga qarshi ittifoqqa qo‘shilmasligi sababi inglizlar tomonidan Afg‘onistonning 

Kelat, Kvetta hududlarining egallanishi bo‘lgan. Inglizlar siyosatida nozik nuqtasi 

Hindiston bo‘lib, Buxoroning Rossiyaga qaramligi, Avg‘onistonning ruslarga 

moyilligi Rossiyani Hindiston chegarasiga tezda yaqinlashish imkonini bergan va 

inglizlar ruslarning ehtimoliy hujumlari xavotirga tushgan[5, 67]. 

1876 yildan so‘ng Kobul orqali Buxoroga ko‘plab turk emissarlari kirib kela 

boshlagan. Bu rus-turk urushi arafasida ayniqsa kuchayganligi tarixiy adabiyotlarda 

qayd etilgan. 1877 yilning aprel oyida Turk sultoni elchilari Kobulga kelib, 

Avg‘oniston bilan ittifoqlikda ruslarga qarshi kurashish, inglizlardan yordam olishni 

taklif qilgan. Ammo, bu vaqtda Sheralixonning Kaufman bilan siyosiy va diplomatik 

munosabatlari yaxshi yo‘lga qo‘yilgan bo‘lib, turklarning takliflari va niyatlaridan 

Sheralixon K.P. fon Kaufmanni ogohlantirib turgan[10, 120]. 

Kobulga etib kelgan va katta tantana bilan kutib olingan Usmonli turk saltanati 

elchisi Ahmad Xulusi afandi Sheralixonga Usmonli turklarning ruslarga qarshi 

“g‘azovot” urushini boshlaganliklari, barcha musulmonlar bunda ishtirok etishi 

zarurligi, Avg‘oniston amiri Buxoro davlati bilan birgalikda kurashga qo‘shilishi 

lozimligini ta’kidlagan[9, 255]. Taniqli olim N.A. Xalfin Ahmad Xulusi afandi 

Avg‘oniston hukumdoriga Usmonli turk sultoni maktubini olib kelganini qayd etgan. 

Maktubda, Usmonli turk sultoni SHeralixonni inglizlar bilan ittifoqlikda ruslarga 

qarshi kurashish, Buxoro va Xivani ruslardan ozod qilishda hamkorlik taklif qilgan[8, 

41]. Ahmad Xulusi afandining Kobuldagi faoliyati xususida A.D.Vasilev ham 

ma’lumot berib, 1877-1878 yillardagi Rossiya-Turkiya urushi davrida barcha 

musulmonlarni birlashtirish zarurligi, urushdan foydalanib Rossiyadan Buxoro va 

Xivani ozod qilish lozimligini, bu boradagi ishlarda avg‘onlarni turkmanlar va 

buxoroliklar qo‘llab-quvvatlashi[3, 25] bilan bog‘liq ma’lumotlarni keltirib o‘tadiki, 

Buxoro va raqib afg‘onlarni ittifoqqa birlashtirishga urinish sodir bo‘lganligini 

ko‘rsatadi.  

Buxoroda Usmonli turk targ‘ibotchilari turli mish-mishlarni tarqatish orqali 

Rossiya imperiyasiga qarshi kayfiyatni shakllantirish bilan ham shug‘ullanganlar. 1877 

yilda tarqatilgan xabarlarning birida, inglizlarning ruslarga qarshi 100 ming avg‘on 

qo‘shinlarini qurollantirganliklari, shuningdek, Peshovarda 35 ming ingliz qo‘shini 

turganligi, Buxoro amiri Turkiya bilan tuzilgan shartnomani buzadigan bo‘lsa, bu 

qo‘shinlar Buxoroni istilo qilib, uni Avg‘oniston davlati tarkibiga qo‘shishi bilan 

bog‘liq ma’lumotlarni tarqatish bilan shug‘ullanganliklarini keltirish mumkin[2]. 

SHuningdek, 1877 yilda Turk sultoni elchilari Kobul va Buxoroga bir necha bor kelgan 

bo‘lib, Buxoro, Avg‘oniston davlatlarini inglizlar bilan hamkorlik qilishga, 

munosabatlarni yaxshilashga chaqirgan[7, 108]. Bu rus-turk urushi davrida O‘rta 

Osiyoda Buxoro-Afg‘on ittifoqi orqali Rossiya imperiyasiga qarshi yana bir front 

ochishga tayyorgarlik ko‘rilgan deb, xulosa qilishga asos bo‘lib hisoblanadi.  

Buxoro amirligini Rossiya imperiyasiga qo‘shib olish tarafdori bo‘lgan D.N. 

Logofet ma’lumotlarida, Buxoroni Rossiyaga qaram ekanligi, rus-turk urushi davrida 

Avg‘onistonning Rossiyaga moyil siyosati va keyinchalik boshlanib ketgan ingliz-

avg‘on urushi davrida SHimoliy Afg‘oniston (Janubiy Turkiston), ya’ni, sobiq Buxoro 

amirligiga tegishli bo‘lgan o‘zbek bekliklari hududlarini ham Rossiya imperiyasi 

protektoratiga qo‘shib olish imkoni bo‘lganligini ta’kidlab o‘tgan[6, 182]. 

Xulosa qilib aytish mumkinki, 1877-1878 yillardagi rus-turk urushi arafasida 

ingliz-turk ittifoqi Buxoro va Afg‘oniston davlatlari garchi ziddiyatli munolsabatlarda 

bo‘lsada, ularni Rossiya imperiyasiga qarshi o‘zaro ittifoq tuzib O‘rta Osiyoda yangi 

urush fronti ochishga harakat qilganlar. 

